
80 YOSHINGIZ MUBORAK BO‘LSIN! 
 

AZIZ MUSHTARIY! 
 

 Jurnalimizning ushbu soni muborak 80 yoshini qarshilayotgan professor Ibodulla 
Kamolovich Mirzayevning ilmiy merosi, navoiyshunoslik, lingvopoetika va tarjimashunoslik 
sohalarining rivojlanishiga bag‘ishlangan teran tadqiqotlarni o‘z ichiga oladi. 
Maqolalarning asosiy mazmunini Amir Xusrav Dehlaviy va Alisher Navoiy “Xamsa”larining 
birinchi dostonlaridagi so‘fiylar axloqiy qiyofasining qiyosiy talqinidan tortib, Rossiya 
navoiyshunosligida Alisher Navoiy hayoti va ijodining tadqiqigacha, “Favoyid-ul kibar” 
devonida keksalik simfoniyasidan Erkin Vohidovning Navoiy poetikasiga interpretatsion 
yondashuvgacha keng ko‘lamli mavzular tashkil etadi. Shuningdek, Hazrat Navoiy zikr qilgan 
termizlik avliyolar, G‘arb va Sharq: Ibodulla Mirzayevning Y.E.Bertels ilmiy merosi 
tarjimalari masalasi, so‘z va ma’no xizmatidagi olim, professor I.K.Mirzayev ilmiy maktabi: 
milliy poydevor va jahon filologik tafakkuri integratsiyasi, o‘zbek lingvopoetikasining ilmiy-
nazariy asoschisi: ilmiy meros va tadqiq tamoyillari kabi ustoz hayoti va ilmiy faoliyatiga oid 
tadqiqotlar navoiyshunoslik sohasida yangi ufqlarni ochib beradi. Tahrir hay’ati sifatida 
navoiyshunoslik merosiga nur sochuvchi ushbu boy ilmiy xazinani sizlarga taqdim 
etayotganimizdan mamnunmiz. 

 ҲАЗРАТ НАВОИЙ ЗИКР ҚИЛГАН ТЕРМИЗЛИК АВЛИЁЛАР 

 
Олимжон ДАВЛАТОВ, 

филология фанлари бўйича  
фалсафа доктори, профессор 

 
For citation: Davlatov Olimjon. THE SAINTS OF TERMEZ MENTIONED BY HAZRAT 

NAVOI. Alisher Navoi. 2026, sp. issue. 

АННОТАЦИЯ 
Мазкур мақолада Алишер Навоийнинг “Насойим ул-муҳаббат мин шамойим ил-

футувват” тазкирасида зикр этилган термизлик тасаввуф аҳли – Ҳаким Термизий, Абу Бакр 
Варроқ Термизий, Абу Зарр Термизий, Абулмузаффар Термизий, Саййид Бурҳониддин 
Муҳаққиқ каби валийларнинг ҳаёти, каромати ва ҳикматлари таҳлил қилинади. Мақолада 
асарнинг ёзилиш тарихи, қўлёзма нусхалари ва илмий ўрганилиш даражаси ҳақида қисқача 
маълумот берилгач, термизлик авлиёларнинг тасаввуф тарихидаги ўрни, уларнинг шогирдлик 
муносабатлари – жумладан, Саййид Бурҳониддин Муҳаққиқнинг Жалолиддин Румийга 
устозлик қилгани – кўриб чиқилган. Хулосалар Термиз шаҳри тасаввуф тарихида йирик 
маънавий марказ бўлиб хизмат қилганлиги ва бу борадаги тадқиқотлар бугунги кунда ҳам 
долзарблигини сақлаётганлги ҳақида сўз боради. 

Калит сўзлар: Алишер Навоий, Насойим ул-муҳаббат, тасаввуф, Термиз, Ҳаким 
Термизий, Абу Бакр Варроқ, Саййид Бурҳониддин Муҳаққиқ, Жалолиддин Румий, авлиё, 
тазкира, қўлёзма, каромат. 

 
СВЯТЫЕ ИЗ ТЕРМЕЗА, УПОМЯНУТЫЕ ХАЗРАТОМ НАВОИ 

 
Олимжон ДАВЛАТОВ, 
доктор философии (PhD)  

по филологическим наукам, профессор 
 

АННОТАЦИЯ 
 В данной статье анализируются жизнь, деяния (карамат) и мудрость суфийских 

праведников из Термеза, упомянутых в тазкира Алишера Навои "Насойим ул-мухаббат мин 
шамойим ил-футувват," таких как Хаким Термизи, Абу Бакр Варрак Термизи, Абу Зарр 
Термизи, Абулмузаффар Термизи, Саййид Бурханиддин Мухаккик. В статье после краткого 
изложения истории создания произведения, его рукописных версий и степени научной 
изученности, рассматривается место термезских святых в истории суфизма, их отношения 
ученичества – в частности, наставничество Саййида Бурханиддина Мухаккика над 
Джалалиддином Руми. В заключении говорится о том, что город Термез служил крупным 

духовным центром в истории суфизма, и исследования в данной области сохраняют свою 
актуальность и в наши дни. 

тазкира, рукопись, карамат.  

ABSTRACT  

This article examines the lives, miracles, and teachings of Sufi saints from Termez – including 
Hakim Termezi, Abu Bakr Varraq Termezi, Abu Zarr Termezi, Abulmuzaffar Termezi, and Sayyid 
Burhaniddin Muhaqqiq – as recorded in Alisher Navoi’s biographical work “Nasoyim ul-muhabbat 
min shamoyim il-futuvvat”. After briefly outlining the work’s composition history, extant 
manuscripts, and scholarly reception, the article explores the role of Termez saints in the history of 
Sufism, including their master-disciple relationships, notably Sayyid Burhaniddin Muhaqqiq’s 
mentorship of Jalaliddin Rumi. The study concludes that Termez served as a major spiritual center in 
the history of Sufism, and that further research on its saints remains scholarly relevant today. 

Keywords: Alisher Navoi, Nasoyim ul-muhabbat, Sufism, Termez, Hakim Termezi, Abu 
Bakr Varraq, Sayyid Burhaniddin Muhaqqiq, Jalaliddin Rumi, saint (avliyo), tazkira, manuscript, 
karomat (miracle). 

 
Кириш. Тўлиқ номи “Насойим ул-муҳаббат мин шамойим ил-футувват” (Мардлик 

ифорини таратувчи муҳаббат насимлари) бўлган ва тасаввуф авлиёларининг таржимаи 
ҳолларига оид асарни Алишер Навоий 1495 – 1496 йилларида ёзган. Унда милодий VIII 
асрнинг бошидан XV асрнинг охирига қадар Осиё, Африка ва Европа қитъаларида яшаб ўтган 
авлиёларнинг ҳаётига оида муҳим маълумотлар, ибратли ҳикоятлар ҳамда ўгит ва 
ҳикматларидан намуналар келтирилган. 

Асосий қисм. Асар муқаддима, асосий қисм ва хотимадан иборат. Муқаддима ўз 
навбатида араб тилидаги ҳамд ва наът, асарнинг ёзилиши сабаби, “Бу тоифа сулукида 
муқаддима тамҳиди”, “Бу тоифанинг аъмолу афъол ва муомилоту риёзотидин баъзини зикр 
қилмоқ”, “Авлиёуллоҳға воқеъ бўлғон хавориқи одоту каромот баёни” бобларига бўлинади.  

Ҳамд ва наът мазмунидаги арабча жумлалар бароати истеҳлол санъатининг юксак 
намунаси саналади. Навоий бу орқали аҳли суннат ва жамоат эътиқодида эканлигини қайд 
этади. Асарнинг ёзилиши тарихи ва сабаби мазмунидаги парчада XI – XV асрлар тасаввуф 
тарихини қамраб олувчи ишончли манба бўлмаганлиги, Абдураҳмон Жомий Навоийнинг 
илтимоси билан “Нафаҳот ул-унс” тазкираси ёзиб, бу вазифани шараф билан адо этганлиги, 
мазкур асар катта шуҳрат топиб, қўлма-қўл бўлиб кетганлиги, ёзилганидан йигирма йил ўтиб, 
Алишер Навоий Абдураҳмон Жомийнинг “Нафаҳот ул-унс” тазкирасини таржима қилиш 
орқали туркийларнинг форс ва араб тилидан бехабар бўлган қатламини тасаввуфнинг етук 
намояндаларининг ибратли ҳаёти биланн таништириш мақсадида ушбу тазкирани 
ёзганлигини қайд этган. 

Асарнинг Алишер Навоий асарлари йигирма жилдлигининг 17-жилдидан жой олган 
нашрига Тошкентда – Абу Райҳон Беруний номидаги Шақшунослик қўлёзмалар институтида 
сақланаётган  857 ҳамда 5420-рақамли қўлёзма нусхалар асос қилиб олинган.  

Матншунос Ҳ. Исломов бу ва бу икки нусхадан ташқари 3415-рақамли ва Санкт-
Петербургдаги Россия Фанлар академияси Шарқ қўлёзмалари институтидаги Д 97 рақамли 
нусхалари асосида “Насойим ул-муҳаббат”нинг танқидий  матнини тайёрлаб чоп эттирди.  

Алишер Навоийнинг ушбу тазкираси ҳам унинг бошқа асарлари қаторида турли 
аспектларда таҳлилга тортилган. Хусусан, тасаввуф тарихи ва назариясини ёритишда, 
тасаввуф шеърияти ғояларини талқин қилишда Е. Бертелс, Тримингем, Д. Де Уис каби 
хорижлик олимлар, Н. Комилов, И.Ҳаққул, Ҳ.Ҳомидий каби ўзбек навоийшунослари, С. 
Сайфуллоҳ, Н. Рамазон каби ўнлаб адабиётшуносларнинг бу борадаги изланишлари мавжуд. 

Бугунги кунга келиб, мумтоз матнларни, хусусан, Алишер Навоий матнларини умумий 
таҳлил ва ёндашувлар, тавсиф ва маълумотлар бериш орқали эмас, балки муайян мавзулар 
юзасидан, илмда долзарб бўлган аниқ муаммоларни ҳал этиш нуқтаи назаридан тадқиқ этиш, 
матнга фалсафий, тарихий, герменевтик жиҳатдан янада чуқурроқ кириб бориш йўли билан 
тадқиқ этиш муҳим аҳамият касб этмоқда. Хусусан, “Насойим ул-муҳаббат” каби асарлар 
матнлари орқали Алишер Навоийгача ва у яшаган давр маданий-маънавий ҳаёти, тафаккурини 
аниқлаш, бу масалаларни жўғрофий таснифларга суяниб кўриб чиқиш манбанинг илмий-
амалий аҳамиятини янада аниқроқ кўрсатиб беради.  

“Насойим ул-муҳаббат”да ҳозирги Афғонистон, Покистон, Ҳиндистон, Эрон, Ироқ, 
Сурия, Миср, Марокаш, Туркия, Саудия Арабистони, Яман ва ҳатто Испания ҳудудларида 
яшаб ўтган авлиёлар ҳақида муҳим қайдлар борки, уларни тизимли ҳолда аниқ методология 
асосларга кўра ўрганиш бизга тарихнинг биз эътибордан қочирган жиҳатларини, айниқса, 
одамлар дунёқараши, руҳияти ва яшаш тарзи билан боғлиқ кўплаб маълумотларни беради.  

“Насойим ул-муҳаббат”да юқорида саналган жўғрофий ҳудудлар қаторида 
Мовароуннаҳрнинг Самарқанд, Фарғона, Тошкент, Хоразм, хусусан, Термиз каби 
шаҳарларида яшаб ўтган кўплаб валий зотлар ҳақида қимматли маълумотларни учратамиз.  

Ушбу мақолада Алишер Навоий термизлик валий зотлар зикрига шаклда 
ёндашганлиги, уларнинг исмини қандай турли муносабатлар билан ҳам келтириб ўтганлиги 
ҳақида таҳлил олиб борамиз. 

Асарда Даставвал ёдга олинган термизлик шахс    Абу Абдуллоҳ Муҳаммад ибн Али 
Ҳаким Термизий бўлиб, улуғ шайхлардан эканлиги, Абу Туроб Нахшабий ва Аҳмад Хузравайҳ 
каби буюк валийлар билан суҳбатдош бўлганлиги қайд этилади. Дин илмларидаги камолоти 
ҳақида тўхталиб, Алишер Навоий “Хатм ул-валоят”, “Наҳаж” ва “Наводир ул-усул” китоблари 
номларини келтиради. Шунингдек, бундан бошқа китоблари борлигини айтиб, Ҳаким 
Термизий Қуръонга тафсир ёзишни бошлаб, тугата олмаганларини ҳам билдириб ўтади.  

Алишер Навоий Ҳаким Термизийнинг ҳазрат Хизр алайҳиссалом билан мулоқотларига 
ҳам тўхталган ва қуйидаги ҳикматни Ҳаким Термизийга тегишли дея қайд этган:  

“Ҳар нарсаки, ортмоқ, камаймоқ эҳтимоли бор – феълий сифатдандир. Ҳар нарсаки, 
ортмаса, камаймаса – зотий сифатдандир”.  

“Ийсор – бошқаларнинг насибасини ўзингникидан ортиқ кўрмоғингдир”.  
“Қалбнинг Аллоҳ ва унинг амрлари билан қарор топиш – яқийндиир.” 
“Шукр – қалбни мунъим (неъмат соҳиби Аллоҳ)га боғлашдир”. 
Алишер Навоий Баҳоуддан Нақшбанд ҳазратларининг Ҳаким Термизийга бўлган чуқур 

эҳтироми ҳақида баён қилган. 
Алишер Навоий зикр қилган яна бир термизий авлиё – Абу Бакр Варроқ Термизийдир. 

Унинг тўлиқ исми Муҳаммад ибн Умар Ҳаким Термизий эканлиги айтилган. У киши буюк 
муҳаддис Абу Исо Термизийнинг тоғаси ҳамдир. Ҳаким Термизий каби Абу Варроқ ҳам 
Аҳмад Ҳузравайҳни суҳбатдош тутган. Абу Варроқ Термизийнинг хос жиҳати шуки, бу киши 
Қуръон билан бир қаторда Таврот ва Инжил каби китобларни ҳам мутолаа қилган, шунингдек, 
шеър ёзган, девон ҳам тузган. 

Абу Варроқ муридларини саёҳатга даъват этмас, балки уларни муридлик камолотига 
қадар бир ерда сабр билан туришга чақириб, буни бараканинг калити сифатида тушунтирган. 
Унинг: “Умаронинг фасоди зулм биладур ва уламонинг фасоди тамаъ била ва фуқаронинг 
фасоди риё била”, яъни амирлар зулм билан, олимлар тамаъ билан, фақирлар риё билан 
бузилишга юз тутадилар деган мазмундаги ҳикмати “Насойим”да зикр қилинган. Алишер 
Навоийнинг айтишича, Абу Варроқ Ҳошим Сўғдий каби авлиёларни тарбиялаган. 

Алишер Навоий эслаб ўтган навбатдаги термизлик валий Абу Зарр Термизийдир. Буюк 
мутафаккир уни хуросон шайхлари қаторига қўшади ва у зотнинг ҳаётидан бир лавҳа 
келтирган. Унга кўра, тасаввуф аҳли айтар эканки, “Бизга нима керак бўлса, Абу Зарр ўрнидан 
туриб намоз ўқирди, шу заҳоти биз истаган нарсаларни Танги етказар эди”. Бундан 
кўринадики, Абу Зарр Термизий каромат соҳиби бўлган. 

Алишер Навоий қайд этган яна бир термизлик валий зот  Абулмузаффар Термизий 
ҳисобланади. У кишининг исми Ҳаббол ибн Аҳмад бўлиб, имомлик қилган, зоҳидлиги билан 
танилган, Хизр алайҳиссалом билан суҳбатлашган. Абулмузаффа Термизий шу қадар 
тақводор эканки, ўзига чивин қўнса, ҳайдамаса экан, чунки мендан кетган чивин бошқа 
бировга бориб қўнади ва озор беради, шу сабабли менинг устимда қолаверсин дер экан. Бу 
иши учун Худо у ва унинг шогирдларига умуман чивинларни қўнмайдиган қилган экан.  

Алишер Навоий “Насойим ул-муҳаббат”да шайхулислом дея Абуллоҳ Ансорийни 
назарда тутади. Абдуллоҳ Ансорий буюк сўфий бўлиб, унинг сўзлари тасаввуф оламида 
мўътабар ва мўътамад ҳисобланган. Абдуллоҳ Ансорийнинг отасининг исми Абу Муҳаммад 
Ансорий бўлиб, бу зот Абулмузаффар Термизийнинг муриди сифатида хизмат қилган ва камол 
топган.  

Термизда яшаб ўтган яна бир валий зотнинг исми Саййид Бурҳонуддин Муҳаққиқ 
бўлиб, Алишер Навоий бу зотни ҳусайний саййид, яъни Пайғамбаримиз алайҳиссаломнинг 
Ҳусайн исмли набираларининг авлодларидан эканлигини айтган. У кишининг лақаби Саййид 
Сирдон бўлиб, инсонлар сирларини ҳеч қачон ҳеч ким айтмас экан. Энг эътиборли жиҳати, 
Саййид Бурҳонуддин Муҳаққиқ Жалолиддин Румийни тарбия қилиб камолга етказган зот 
ҳисобланади. Чунки Саййид Сирдон Жалолиддин Румийнинг отаси Султон Валаднинг 
шогирди эди. Устози вафотидан сўнг Кўнё шаҳрига келиб, Жалолиддинга тасаввуф йўлида 
устозлик қилди ва пирлик иршодини топширди. Алишер Навоий Жалолиддин Румий Саййид 
Сирдонга тўққиз йил мурид сифатида хизмат қилганлигини қайд этган. Шунингдек, Саййид 
Сурдоннинг Салоҳиддин Кўнявий исмли яна бир муриди бўлиб, Алишер Навоий уни ҳам 
алоҳида зикр қилган, Саййид Сирдон: “Ҳолимни Салоҳиддинга, қолимни Жалолиддинга 
бердим”, – дея икки шогирдининг мақомини маълум қилган. Яъни ҳол тасаввуфга кўра қалб 
илми бўлиб, унда сўзлашга эҳтиёж йўқ; қол шариат илми бўлиб, унда сўз билан илм берилади, 
Саййид Сирдон бу эътирофи билан Жалолиддин Румийнинг сўз воситаси билан оламга илм ва 
ирфон тарқатишини назарда тутган. 

Умуман олган, “Насойим ул-муҳаббат”да турли ўринларда турли муносабатлар билан 
Абу Абдуллоҳ Муҳаммад ибн Али Ҳаким Термизий, Абу Бакр Варроқ Термизий, Абу Зарр 
Термизий, Муҳаммад ибн Ҳомид Термизий, Ҳаббол ибн Аҳмад Абулмузаффар Термизий, 
Бурҳониддин Муҳаққиқ Термизий, Муҳаммад бинни Умар Ҳаким Термизий, Абу Исо 
Термизий каби термизлик улуғларнинг исмлари зикр қилинган. Уларнинг ҳаётларига оид 
қизиқарли ва ибратли воқеалар, улар айтган ҳикматлар баён этилган.  

Хулоса. “Насойим ул-муҳаббат”да қайд этилган термизий авлиёларга оид лавҳаларни 
таҳлил қилиб, қуйидаги хулосаларга келиш мумкин: 

1. Термиз шаҳри тарих давомида Ислом ва тасаввуфга хизмат қилган юзлаб валий 
зотларни тарбиялаб, камолга етказган. 

2. Термизий валийларнинг барчаси Ҳаққа ошиқ зотлар бўлиб, улар Тангрига муҳаббат 
ва садоқатни, ҳикмат ва ирфонни, яхшилик ва адолатни, дўстлик ва аҳилликни тарғиб 
қилишган. 

3. Термизлик авлиёлар нафақат ўз диёрларидаги инсонларнинг маънавий тарбияси ва 
руҳий камолоти билан машғул бўлишган, балки шогирдлари орасидан ўзларига ўринбосар 
бўладиган, буюк инсонпарвар ғояларни бутун оламга ёядиган раҳнамо ва валий зотларни 
етиштирганлар.  

4. Тасаввуф оламининг буюк вакили Абдуллоҳ Ансорий ва бутун жаҳонга машҳур 
шоир ва мутафаккир Жалолиддин Румий ҳам айнан Термизда камол топган авлиё зотлар 
қўлида таҳсил кўриб, инсоният хизматига киришганлари Термизнинг маънавий қуввати 

қанчалик юксак ва чуқур бўлганлигини кўрсатиш баробарида дунё халқлари учун мустаҳкам 
маънавий марказ ва илм мадрасаси ҳисобланганлигини кўрсатади. 

Шу ўринда бу ҳақдаги муҳим маълумотлар манбаси ҳисобланган “Насойим ул-
муҳаббат” тазкирасининг тарихий ва маданий аҳамияти яна бир бор намоён бўлади, 
шунингдек, инсоний ахлоқ ва маънавий қадриятларга бутун дунёда эҳтиёж  кучайиб бораётган 
бугунги кунда термизлик валийларнинг маънавий меросини ўрганиш, ёшларга етказиш ва 
“Насойим ул-муҳаббат”дек асарларни илмий жиҳатдан чуқур таҳқиқ этиш зарурат эканлиги 
маълум бўлади. 

